
ABSTRACT 

Terdapat jurang pembaharuan data terhadap senarai spesies makroalga di Pulau Seri Buat-Sembilang, Pahang. Kajian kepelbagaian 
makroalga di Pulau Seri Buat-Sembilang masih kurang dilakukan kerana kawasan ini kurang diteroka. Oleh itu, kajian ini dijalankan 
adalah untuk mengenalpasti kepelbagaian makroalga di Pulau Seri Buat-Sembilang, Pahang dan membandingkan komposisi 
makroalga dengan kajian-kajian lepas. Metodologi bagi kajian ini adalah menggunakan kaedah titik persampelan dalam kuadrat 
bulat. Hasil kajian ini merekodkan sebanyak 32 spesies makroalga. Secara keseluruhannya, spesies terbanyak dikenalpasti adalah 
daripada divisi Rhodophyta diikuti dengan divisi Chlorophyta dan divisi Phaeophyta. Perbezaan yang signifikan (p=0.03) telah 
dicatatkan antara stesen 1 dan stesen 2, yang mana nilai kepelbagaian makroalga pada stesen 2 (1308 individu) dan stesen 1 (127 
individu). Perbandingan kesamaan spesies menggunakan Indeks Kesamaan Jaccard (IKJ) telah merekodkan nilai yang tinggi (0.247) 
antara kajian ini dengan kajian Rozaimi manakala nilai  yang rendah antara kajian ini dengan kajian Arina (0.088). Terdapat rekod 
baharu dalam kajian ini bagi Pulau Seri Buat iaitu Phyllodictyon anastomosans dan jumlah terkini makroalga bagi Pulau Seri Buat-
Sembilang, Pahang adalah sebanyak 96 spesies. Kajian ini telah berjaya menyenaraikan dan mengenal pasti kepelbagaian spesies 
makroalga di Pulau Seri Buat-Sembilang. dan hasil daripada kajian ini dapat menyumbang kepada pangkalan data makroalga pada 
Taman Laut Malaysia untuk rujukan masa hadapan dan membantu dalam pemuliharaan makroalga. 
 
There is a gap in data updates to the list of macroalgae species in Pulau Seri Buat-Sembilang, Pahang. Studies on macroalgae 
diversity in Pulau Seri Buat-Sembilang are still lacking because this area is less explored. Therefore, this study was conducted to 
identify the diversity of macroalgae in Pulau Seri Buat-Sembilang, Pahang and compare the composition of macroalgae with 
previous studies. The methodology for this study is to use the sampling point method in the square of a circle. The results of this 
study recorded a total of 32 species of macroalgae. Overall, the most species identified are from the Rhodophyta division followed 
by the Chlorophyta division and the Phaeophyta division. A significant difference (p=0.03) was recorded between station 1 and 
station 2, where the value of macroalgae diversity at station 2 (1308 individuals) and station 1 (127 individuals) was recorded. The 
comparison of species equality using the Jaccard Equality Index (IKJ) recorded a high value (0.247) between this study and Rozaimi's 
study while a low value between this study and the Arina’s study (0.088). There is a new record in this study for Pulau Seri Buat, 
namely Phyllodictyon anastomosans and the latest number of macroalgae for Pulau Seri Buat-Sembilang, Pahang is 96 species. This 
study has successfully listed and identified the diversity of macroalgae species in Pulau Seri Buat-Sembilang. and the results of this 
study can contribute to the macroalgae database in the Malaysian Marine Park for future reference and assist in macroalgae 
conservation. 

1. Pengenalan 
 

Makroalga merupakan tumbuhan bentik dan dapat diperhatikan tumbuh atau hidup di habitat 
seperti kawasan berpasir, berbatu, paya bakau dan kawasan berlumpur. Makroalga memainkan 
peranan penting kepada kejuruteraan ekosistem di pantai berbatu dalam persekitaran marin 
pengeluar utama yang menyokong banyak populasi haiwan herbivor di dasar rantai makanan marin. 
Menurut kepada Salleh et al., [8], perbezaan yang jelas antara makroalga dan mikroalga ialah 
makroalga merupakan kelas alga multisel yang mempunyai ciri-ciri struktur seperti mempunyai talus 
yang bersaiz besar iaitu 50 cm sehingga 60 m panjang. Di samping itu, menurut Muhammad Imran, 
et al., [6], makroalga wujud dalam tiga kategori utama alga hijau (Chlorophyta), perang (Phaeophyta), 
dan merah (Rhodophyta). Ahmad [1] menyatakan bahawa makroalga terdiri daripada bilah atau 
lamina, stip, dan pelekap. Oleh itu, merujuk Pereira [7] alga mempunyai struktur dan jasad yang 
ringkas. Pertumbuhan makroalga laut banyak dipengaruhi oleh faktor persekitaran seperti gangguan 
ribut monsun. Selain itu, Choi et al., [3] menyatakan terdapat pelbagai faktor persekitaran yang 
mempengaruhi pertumbuhan dan perkembangan makroalga seperti faktor cahaya, suhu, ombak dan 
saliniti.  

Kedudukan Pulau Seri Buat-Sembilang, Pahang yang terletak di bahagian timur Semenanjung 
Malaysia menyebabkan pulau tersebut tergolong dalam negeri-negeri yang terjejas terutamanya 
oleh aktiviti ribut Monsun Timur Laut [14]. Menurut Farah Ain and Mohamad Rozaimi [14], 
kemerosotan habitat dan perubahan yang disebabkan oleh Monsun Timur Laut telah menyebabkan 
produktiviti makroalga berkurangan. Tambahan pula, terdapat maklumat saintifik yang terhad 
mengenai ekosistem makroalga yang terdapat di Pulau Seri Buat-Sembilang, Pahang kerana 
kebanyakan kajian dijalankan di pulau bersebelahannya iaitu Pulau Tioman. 

 Justeru itu, masih kurang kajian yang dilakukan mengenai status terkini kepelbagaian makroalga 
di Pulau Seri Buat-Sembilang, Pahang selain daripada kajian lepas yang pernah dijalankan di Pulau 
Seri Buat-Sembilang, Pahang oleh Rozaimi et al., [17] dan Arina et al., [2]. Kajian lepas tersebut hanya 
bertumpu di kawasan utara Pulau Seri Buat dan laluan antara Pulau Seri Buat-Sembilang sahaja. Oleh 
itu, suatu kajian komprehensif yang melibatkan taburan dan rekod status terkini kepelbagaian 
makroalga dan membandingkan komposisi makroalga yang terdapat di Pulau Seri Buat-Sembilang, 
Pahang diperlukan supaya maklumat mengenai makroalga di malaysia dapat dikemaskini. 

 
2. Kaedah Kajian  
 

Spesimen makroalga dikutip dan dikumpul di Pulau Seri Buat-Sembilang, Pahang. Kajian ini 
dijalankan pada 2 stesen persampelan iaitu stesen 1 dan stesen 2 di mana kedua-dua stesen berada 
di koordinat dan lokasi yang berbeza. Pengutipan sampel melalui kaedah ini dijalankan secara rawak 
terpilih berdasarkan kuadrat bulat yang digunakan laut dan aktiviti pengumpulan spesimen 
makroalga dilakukan pada zon litoral dan sublitoral secara horizontal dari pantai ke tengah laut. 
Habitat makroalga yang menjadi tumpuan ialah pada kawasan berpasir, berlumpur, serta terumbu 
karang. Setiap stesen mempunyai titik persampelan yang telah ditanda-ukur menggunakan alat 
Sistem Penentududukan Sejagat (Global Positioning System, GPS).  

Kawasan kajian stesen 1 terletak pada kawasan teluk pantai yang berpasir dan kawasan terumbu 
karang. Stesen 2 pula terletak pada muara paya bakau yang dilitupi oleh serpihan tumbuhan bakau 
yang menyebabkan air menjadi warna perang dan dasar menjadi gelap. Stesen ini terbahagi kepada 
dua bahagian iaitu bahagian hulu dan bahagian hilir. 
Pengecaman awal iaitu mengenal pasti genus makroalga dijalankan berpandukan ciri-ciri morfologi 
yang terdapat pada spesimen seperti bentuk, dan jenis pelekap, pengapuran, percabangan dan saiz 

talus serta warna asal talus spesimen makroalga tersebut. Selain itu, merujuk kepada Das et al., [4], 
kajian anatomi seperti hirisan keratan rentas akan dilakukan sekiranya pengecaman tidak berjaya 
dikesan melalui ciri morfologi. Pengecaman spesies dilakukan berpandukan buku-buku taksonomi 
makroalga yang berkaitan seperti seperti Ahmad [1], Trono dan Ganzon-Fortes [11,12], Trono [10] 
dan Tseng [13]. Analisis data yang digunakan bagi kajian ini adalah perlitupan, Indeks Diversiti, One-
Way ANOVA dan indeks Kesamaan Jaccard. 
 
3. Hasil dan Perbincangan 

 
Sejumlah 32 spesies makroalga yang berjaya diperolehi dan dikenalpasti sehingga ke peringkat 

famili, genus dan spesies. Spesies terbanyak yang berjaya dikenalpasti adalah daripada divisi 
Rhodophyta diikuti dengan divisi Chlorophyta dan divisi Phaeophyta. Divisi Rhodophyta diwakili oleh 
tujuh order dan lapan famili manakala divisi Chlorophyta pula diwakili oleh tiga order dan lapan 
famili. Akhir sekali, divisi Phaeophyta diwakili oleh satu order dan satu famili sahaja (Rajah 1). 
 

 
Rajah 1. Peratusan makroalga mengikut divisi di Pulau Seri Buat-Sembilang, Pahang 

 
3.1 Perbandingan antara Stesen Kajian 
 
Kajian perbandingan antara kedua-dua stesen menunjukkan perbezaan yang signifikan (p= 0.03). 
Justeru itu, kajian ini membuktikan habitat yang berbeza mempengaruhi pertumbuhan makroalga. 
Taburan spesies makroalga pada stesen 1 dan stesen 2, secara keseluruhannya merekodkan 
sebanyak 1435 individu makroalga. Stesen 1 mempunyai jumlah individu sebanyak 127 individu 
manakala stesen 2 mempunyai sejumlah 1308 individu makroalga (Jadual 1). Stesen 1 mempunyai 
julat taburan spesies makroalga yang jauh lebih rendah berbanding stesen 2 kerana menurut Hwang 
dan Koh [5], stesen 1 mempunyai habitat dan substrat yang berbeza dengan stesen 2 di mana stesen 
1 mempunyai habitat jenis berpasir sahaja manakala stesen 2 mempunyai campuran habitat jenis 
berpasir dan berlumpur serta berpasir dan terumbu karang.  
Merujuk Real and Vargas [9], analisis Indeks Kesamaan Jaccard (IKJ) yang terdapat dalam perisian 
PAST telah digunakan dan hasil analisis menunjukkan bahawa nilai IKJ bagi stesen 1 lebih tinggi 
berbanding stesen 2 dengan nilai 0.8517. Hal ini membuktikan bahawa stesen 1 mempunyai 
kesamaan terhadap bilangan komposisi spesies makroalga yang tinggi jika dibandingkan dengan  nilai 
IKJ  bagi stesen 2 yang lebih rendah iaitu 0.6293 (Jadual 2). 

Jadual 1 
Senarai individu spesies makroalga mengikut stesen di Pulau Seri Buat-Sembilang, 
Pahang (Petunjuk: *=Rekod baharu di Pulau Seri Buat-Sembilang, Pahang) 

Spesies 
Pulau Seri Buat 
Stesen 1 Stesen 2 

   
Chlorophyta   
Acetabularia acetabulum 0 5 
Avrainvillea erecta 0 2 
Avrainvillea obscura 0 1 
Caulerpa peltata 0 98 
Caulerpa racemosa 0 55 
Cladophora stimpsonii 0 12 
Dictyosphaeria cavernosa 0 33 
Halimeda borneensis 0 1 
Halimeda discoidea 0 22 
Halimeda macroloba 0 6 
Phyllodictyon anastomosans* 0 1 
Rhipidosiphon javensis 4 484 
Valonia aegagropila 0 2 
Rhodophyta   

Acanthophora spicifera 4 0 
Actinotrichia fragilis 1 0 
Amphiroa fragilissima 37 4 
Centroceras clavulatum 2 3 
Ceramium virgatum 0 3 
Ceratodictyon intricatum 17 50 
Gracilaria bursa-pastoris 0 2 
Gracillaria salicornia 0 7 
Hypnea spinella 11 4 
Jania adhaerens 19 0 
Laurencia flexilis 0 10 
Laurencia intricata 0 15 
Polysiphonia stricta 0 67 
Pterocladiella caloglossoides 7 18 
Veleroa subulata 18 2 
Phaeophyta   

Lobophora variegata 7 0 
Padina australis 0 195 
Padina minor 0 208 
Spatoglossum asperum 0 1 
Bilangan individu 127 1308 

Jadual 2 
Perbandingan bilangan individu dan nilai Indeks Kesamaan Jaccard (IKJ) antara 2 
stesen persampelan di Pulau Seri Buat-Sembilang, Pahang  
 STESEN 1 STESEN 2 
Bilangan Takson 11 28 
Bilangan Individu 127 1311 
Indeks Kesamaan Jaccard 0.8517 0.6293 
 

3.2 Perbandingan antara Kajian Lepas 
 

Kajian lepas yang pernah dijalankan di Pulau Seri Buat-Sembilang, Pahang oleh Rozaimi et al., [17] 
(2019) telah merekodkan sebanyak 59 spesies makroalga dan Arina et al., [2] telah merekodkan 
sebanyak lima spesies makroalga. Perbandingan nilai IKJ yang dilakukan di antara kajian ini dengan 
kajian Rozaimi et al., [17] adalah lebih tinggi daripada nilai perbandingan IKJ dengan kajian Arina et 
al., [2] iaitu sebanyak 0.247 (Jadual 4.9). Hal ini demikan kerana kajian Arina hanya memfokuskan 
kepada genus Halimeda sahaja (Jadual 3). 

Jadual 3 
Perbandingan nilai Indeks Kesamaan Jaccard antara kajian ini dengan kajian Arina et al., [2] 
dan kajian Rozaimi et al., [17] di Pulau Seri Buat-Sembilang, Pahang 
 Kajian ini (2024) dan kajian 

Arina [2] 
Kajian ini (2024) dan kajian 
Rozaimi [17] 

Jumlah spesies (A+B) 37 91 
Jumlah spesies yang sama (c) 3 18 
Indeks Kesamaan Jaccard 0.088 0.247 

 
4. Kesimpulan 
 

Kajian ini telah berjaya merekodkan makroalga baharu yang tiada di dalam rekod kedua-dua 
kajian tersebut iaitu Phyllodictyon anastomosans. Dengan ini, keseluruhan jumlah spesies makroalga 
terkini yang terkumpul di Pulau Seri Buat-Sembilang, Pahang adalah sebanyak 96 spesies. 
Berdasarkan nilai yang diperoleh melalui perbandingan dengan kajian lepas, nilai yang diperoleh 
dalam kajian ini adalah rendah dan ini menunjukkan bahawa tahap kesamaan spesies makroalga 
adalah rendah. Nilai indeks tersebut memberi gambaran bahawa lebih banyak kajian yang perlu 
dijalankan di pulau ini pada masa akan datang. 

